
Inatsisartut suleriaasianni § 33 naapertorlugu matumuuna Inatsisartut aalajangiiffigisassaattut 

siunnersuut imaattoq saqqummiuppara: 

 

Qaanaami, Illoqqortoormiuni, Taasilami taakkualu nunaqarfiini nannunik aarrinik 

qilalukkanillu piniarnerup killilersorneqarunnaarsinnaanera, nunatta nunanik allanik 

isumaqatigiissutaasa pisussaaffiliinerisa iluani, periarfissaanersoq misissoqqullugu 

Naalakkersuisut peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Lars Mathæussen, Siumut) 

 

Tunngavilersuut: 

Qaanaami, Ittoqqortoormiuni, Tassilami taakkualu nunaqarfiini piniartut aalisarnermik 

inuussutissarsiuteqarnissaminnik periarfissaqanngillat, ilaatigut aalisakkanut 

tunitsivissaqannginnera pissutigalugu, taamaattumik patajaannerusumik piniartutut 

inuussutissarsiorsinnaanissaat eqqarsaatigalugu nannunik, aarrinik qilalukkanillu piniartarnerat 

pisassiisarnikkut killilersorneqarunnaartariaqarpoq. 

 

Imaanngilaq nannunik, aarrinik qilalukkanillu nungusaasoqarniassammat taamannak 

siunnersuuteqartoqartoq, tassami illoqarfinni pineqartuni taakkualu nunaqarfiini piniartutut 

allagartallit ikittuinnaapput, taamaattumillu uumasut pineqartut piniagaanerisa 

killilersorneerukkaluarpataluunniit piujuaannartitsineq eqqarsaatigalugu 

ulorianartorsiortinneqarnaviaratik. Silap pissusaata sikusarneratalu aamma immini uumasut 

pineqartut illersorpai, tassami aamma uumasut pineqartut ukiup qanoq ilinera apeqqutaatillugu 

takkuttarput qimaguttarlutillumi. 

 

Eqqaamaneqassaaq aamma illoqarfinni pineqartuni taakkualu nunaqarfiini piniartut piniakkaminnik 

pinngortitamillu ataqqinnittuunerat, siunertarinngisaannarlugulu piniakkanik sunilluunniit 

nungusaanissartik. Piniartutut inuussutissarsiuteqartuunerat pitsaanerusumik 

toqqammavissinneqartariaqarpoq aammami qimmiminnut naammattunik nerukkaatissaqarnissaat 

qulakkeerneqartariaqarami. 

 

Ullumikkut nannut inoqarfinnut aamma ima qanillisimatigipput allaat nunatta kangiani qeqertanut 

aasisartut qaqutiguulersimallutik, nannunngooq serlernarpallaartaqimmata. Tamassuma aamma 

takutippaa nannut ikiliariarsimanatik akerlianik amerleriarsimasut. 

 

Siunnersuutip aningaasatigut allaffissornikkullu pisortanut kinguneqaatissai 

Siunnersuutip allaffissornikkut malitsigisassai killeqartutut nalilerneqarput. Naatsorsuutigineqarpoq 

Naalakkersuisut saniatigut aningaasartuuteqarfiunngitsumik siunnersuutip 

piviusunngorsinnaassusaa ajornaquteqanngitsumik nalilersorsinnaagaat. Taamannak naliliineq 

Naalakkersuisut paasissutissanik tunngavissaqarluarnerannik tunngaveqarpoq. 

Siunnersuutip namminersorlutik inuussutissarsiortunut allaffissornikkut aningaasatigullu 

kinguneqaatissai 

Qaanaami, Ittoqqortoormiuni, Tasiilami taakkualu nunaqarfiini piniartut isertitaqarnerulernissaat 

ilimagisariaqarpoq, aamma qimminut nerukkaatissaminnut avataaniit pisiniartarnerat 

anikillissammat. 

Siunnersuutip innuttaasunut allaffissornikkut aningaasatigullu kinguneqaatissai 

Soqanngilaq. 


